
Монгол Улсын Их Хурлын 2009 оны хаврын ээлжит чуулганы 2009 оны 5 дугаар сарын 7-ны өдөр /Пүрэв гариг/-ийн нэгдсэн хуралдаан 10 цаг 45 минутад Төрийн ордны УИХ-ын чуулганы нэгдсэн хуралдааны танхимд эхлэв.


Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.


Өглөөний нэгдсэн хуралдаанд ирвэл зохих 75 гишүүнээс 39 гишүүн ирж, 52.0 хувийн ирцтэй байв. Үүнд:


Чөлөөтэй: Н.Алтанхуяг, Р.Амаржаргал, Д.Арвин, Х.Баделхан, Д.Балдан-Очир, Б.Батбаяр, Х.Баттулга, Э.Бат-Үүл, С.Баяр, Г.Баярсайхан, С.Баярцогт, Р.Буд, Л.Гансүх, Л.Гантөмөр, Л.Гүндалай, Ц.Даваасүрэн, Ц.Дашдорж, Х.Жекей, Ц.Мөнх-Оргил, Х.Наранхүү, Д.Одбаяр, Д.Очирбат, С.Оюун, А.Тлейхан, Х.Тэмүүжин, Д.Тэрбишдагва, Ч.Хүрэлбаатар, Ц.Элбэгдорж, Ж.Энхбаяр, З.Энхболд, Н.Энхболд, Ө.Энхтүвшин 

Өвчтэй: З.Алтай, Г.Батхүү, Р.Гончигдорж, Д.Энхбат 

Нэг. Авто тээврийн тухай хуульд нэмэлт оруулах тухай хуулийн төсөл /анхны хэлэлцүүлэг/ 

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Д.Энхбат нарын бүрэлдэхүүнтэй ажлын хэсэг байлцав. 

Хуулийн төслийг анхны хэлэлцүүлэгт бэлтгэсэн талаархи Эдийн засгийн байнгын хорооноос гаргасан санал, дүгнэлтийг УИХ-ын гишүүн Ж.Батсуурь танилцуулав. 

Байнгын хорооны санал, дүгнэлттэй холбогдуулан УИХ-ын гишүүн Н.Ганбямба, С.Бямбацогт, Ш.Сайхансамбуу, Ц.Шинэбаяр нарын асуусан асуултад Эдийн засгийн байнгын хорооны дарга, УИХ-ын гишүүн Ц.Баярсайхан, УИХ-ын гишүүн Ц.Цэнгэл нар хариулж, тайлбар хийв.

УИХ-ын гишүүн Д.Хаянхярваа, С.Бямбацогт, Э.Мөнх-Очир, Ц.Нямдорж, Н.Батбаяр нар санал хэлэв. 

Байнгын хорооноос гаргасан зарчмын зөрүүтэй саналын томъёоллоор санал хураалт явуулав.   

Д.Дэмбэрэл: УИХ-ын гишүүн Ж.Батсуурь, Ц.Баярсайхан нарын гаргасан, хуулийг 2012 оны 1 дүгээр сарын 1-ний өдрөөс эхэлж дагаж мөрдөнө гэсэн Эдийн засгийн байнгын хорооны дэмжсэн саналыг дэмжье. 
Зөвшөөрсөн

26

Татгалзсан 

16

Бүгд 


42

61.9 хувийн саналаар дэмжигдлээ. 

Хуулийн төслийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье. 

Зөвшөөрсөн

25

Татгалзсан 

17

Бүгд 


42

59.5 хувийн саналаар дэмжигдлээ. 

Авто тээврийн тухай хуульд нэмэлт оруулах тухай хуулийн төслийг баталъя.

Зөвшөөрсөн

27

Татгалзсан 

16

Бүгд


43

62.8 хувийн саналаар хууль батлагдлаа. 

Уг асуудлыг 11 цаг 30 минутад хэлэлцэж дуусав.  


Хоёр. Бусад.

Эрүүл мэндийн сайд С.Ламбаа Мексик улсад гараад байгаа томуугийн А хүрээний H1N1 вирусын халдварт өвчний талаар товч мэдээлэл хийв. 


11.00-11.05 цагт УИХ-ын гишүүн Л.Гантөмөрийн урилгаар Сүхбаатар дүүргийн иргэд, 11.20-11.25 цагт Сонгинохайрхан дүүргийн ерөнхий боловсролын сургуулийн 105 дугаар дунд сургуулийн багш, ажилчид болон сурагчдын төлөөлөл УИХ-ын чуулганы нэгдсэн хуралдааны үйл ажиллагаатай танилцав /Нэрсийг хавсаргав/. 

Хуралдаан 11 цаг 35 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА                   



Ц.ШАРАВДОРЖ  

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ 







Б.ЭНХМАА


УЛСЫН ИХ ХУРЛЫН 2009 ОНЫ ХАВРЫН ЭЭЛЖИТ ЧУУЛГАНЫ

2009 ОНЫ 05 ДУГААР САРЫН 07-НЫӨДӨР (ПҮРЭВ ГАРАГ)-ИЙН
НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 40 минутад эхлэв.

Д.Дэмбэрэл: -/Сайдуудыг дуудаарай. Хуралдааны ирц хүрэхгүй шүү. Олон асуудал хэлэлцэхгүй. Яагаад гэвэл гишүүд ажилтай байгаа учраас Байнгын хороон дээр зарим асуудлууд саатаж байх шиг байна. Тийм учраас өнөөдөр цөөн асуудал хэлэлцэнэ. Харин дараа нь Байнгын хороодыг хуралдуулах шаардлага гарч байна./


Та бүхний өнөөдрийн амар амгаланг айлтгая.


УИХ-ын хаврын чуулганы өнөөдрийн нэгдсэн хуралдаан гишүүдийн ирц бүрдсэн учраас нээснийг мэдэгдье.


Хэлэлцэх асуудал:


1.Авто тээврийн тухай хуульд нэмэлт, өөрчлөлт оруулах тухай асуудлыг хэлэлцэнэ. 


Дараа нь Байнгын хороод, ажлын хэсгийг хуралдуулах арга хэмжээ авна.


Авто тээврийн тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулъя.


Авто тээврийн тухай хуульд нэмэлт, өөрчлөлт оруулах тухай хуулийн төслийн талаар Эдийн засгийн байнгын хороо санал, дүгнэлт гаргасан байна. Эдийн засгийн байнгын хорооны санал, дүгнэлтийг сонсъё. Байнгын хорооны санал, дүгнэлтийг УИХ-ын гишүүн Ж.Батсуурь танилцуулна.


Ж.Батсуурь гишүүнийг индэрт урьж байна.


Ж.Батсуурь: -УИХ-ын дарга, эрхэм гишүүд ээ.


УИХ-ын гишүүн Г.Батхүү, Ц.Цэнгэл, Р.Буд нарын өргөн мэдүүлсэн Авто тээврийн тухай хуульд нэмэлт оруулах тухай хуулийн төслийг УИХ-ын 2009 оны 05 дугаар сарын 01-ний өдрийн нэгдсэн хуралдаанаар хэлэлцээд, анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ.


Тус Байнгын хороо Авто тээврийн тухай хуульд нэмэлт оруулах тухай хуулийн төслийг анхны хэлэлцүүлэгт бэлтгэсэн тухай асуудлыг 2009 оны 05 дугаар сарын 05-ны өдрийн хуралдаанаар хэлэлцээд гаргасан дараахь санал, дүгнэлтийг УИХ-ын нэгдсэн хуралдаанд танилцуулж байна.


Хуулийг дагаж мөрдөж эхлэх тухай хугацааг 2012 оны 01 дүгээр сарын 01-ний өдрөөс байхыг хуралдаанд оролцсон гишүүдийн олонхи дэмжлээ.


УИХ-ын гишүүн Ж.Батсуурь уг хуулийн төслийг анхны хэлэлцүүлгээр нь батлуулах горимын санал гаргасныг хуралдаанд оролцсон гишүүд дэмжсэн болно.


Хуулийн төслийн талаархи зарчмын зөрүүтэй саналын томъёоллыг та бүхэнд тараасан болно.


УИХ-ын эрхэм гишүүд ээ. Авто тээврийн тухай хуульд нэмэлт оруулах тухай хуулийн төслийг анхны хэлэлцүүлэгт бэлтгэсэн талаархи тус Байнгын хорооноос гаргасан санал, дүгнэлтийг хэлэлцэн хуулийн төслийг баталж өгөхийг та бүхнээс хүсье. Анхаарал тавьсанд баярлалаа.


Д.Дэмбэрэл: -Батсуурь гишүүнд баярлалаа.


Хуулийн төсөлтэй холбогдуулж Байнгын хорооны санал, дүгнэлтээс асуух асуулттай гишүүд байна уу?


Н.Ганбямба гишүүн асуултаа тавья.


Н.Ганбямба: -Түрүүчийн хэлэлцүүлэг дээр Б.Бат-Эрдэнэ гишүүн ярьж байсан юм. Ерөнхийдөө 2012 оны 01 дүгээр сарын 01-нээс шатдаг хий, цахилгааны эх үүсвэрээр ажилладаг машин нийтийн тээвэрт явж эхлэхээр цаана нь гарах сөрөг үр дагавруудыг Байнгын хороо хэр нухацтай ярьсан юм бол гэж эмээж байна. Одоо мөн хоолоо залгуулж байгаа микро автобус чинь 2012 оны 01 дүгээр сарын 01-нээс явж чадахгүй болчихно. Зарим нь газ тавих гээд янз, янзын юм болох байх. Иймэрхүү амьдралын хэвшилд нь хэр хүнд цохилт болох гэж байгааг Байнгын хороо тооцсон юм байна уу? Ялангуяа энэ чинь зарим газар кинон дээр гардаг жаахан З дугуйтай таксиг Энэтхэгчүүд тэрийгээ халж чадахгүй, энэ нь ажилгүйдэл, ядууралд нь том нөлөө үзүүлэх гээд байдаг. Тэгээд тэрнийхээ оронд нь гайгүй машин гаргах гэхээр тэр нь үнэтэй байдаг. Одоохондоо автобусын хажуугаар микро автобусууд чинь олон хүнийг ажлын байртай болгож, амьдрал ахуйд нь нэмэр болж байдаг. Гэтэл яг нарийндаа энийг газ, цахилгааны эх үүсвэртэй машин гэхээр хүнд цохилт болох юм биш байгаа. Үүнийг хэр тооцож үзсэн юм бол? Байнгын хороо нухацтай үзсэн болов уу гэж найдаж байна. Тодруулж хэлэхгүй юу?


Д.Дэмбэрэл: -Байнгын хорооны дарга Ц.Баярсайхан хариулъя.


Ц.Баярсайхан: -Н.Ганбямба гишүүний асуултад хариулъя.


УИХ-ын гишүүн Г.Батхүү, Ц.Цэнгэл, Р.Буд нараас бүрэн эрхийнхээ дагуу өргөн барьсан Авто тээврийн тухай хуульд  нэмэлт, өөрчлөлт оруулах тухай хуулийн төслийг Байнгын хороо чуулганаар хэлэлцэх эсэхийг ярихад, мөн нэгдүгээр хэлэлцүүлгийн явцад тодорхой зарим зүйлийг тодотгож нэлээн ярьсан. 


Гишүүдийн зүгээс мэдээж, цаашдаа хот доторхи тээврийн асуудлыг зохицуулах, нийтийн тээврийн үйлчилгээг орчин үеийн тавигдаж байгаа шаардлагад нийцүүлэх, нийслэлийн утааг багасгах чиглэлээр хот доторхи болон хот орчмын нийтийн тээврийн зорчигч тээвэрлэлтийн үйлчилгээнд байгалийн шатдаг хий, цахилгаан үүсгэвэр ашигладаг тээврийн хэрэгсэл ашиглах гэсэн 9.4 дэх заалтыг нэмэхийг дэмжсэн.


Харин гишүүдээс зарим нэг саналууд гарч байсан. Энэ нь ашиглана гэдэг бол цаана нь бензин түлш болон дизелийн түлш ашигладаг тодорхой хэсэг үлдэх нь. Тийм учраас “зөвхөн” гэдэг үг нэмье гэсэн санал гарсан. Энэ саналыг Байнгын хороо дэмжээгүй. Мөн 2011 онд гэж наашуулах гэсэн гарч байгаад, мэдээж таны хэлдэг шиг өнөөдөр нийтийн тээвэрт оролцож байгаа хувийн хэвшил, бусад байгууллагуудад энэ хуультай өөрсдийнхөө үйл ажиллагааг уялдуулах, бэлтгэл ажлаа хангах, Засгийн газрын зүгээс тодорхой ажил хийх учраас 2012 оны 01 дүгээр сарын 01-нээс энэ хуулийг мөрдөж эхэлье гэсэн ийм зүйлээр санал хураагдсан.


Н.Ганбямба: -“Зөвхөн” гэдэг үг нэмээгүй ч гэсэн хуулийн утга микро автобус шахагдахаар л яригдаад байгаа шүү дээ. “Зөвхөн” гэсэн үг орсон ч, ороогүй ч хуулийн утга нь өөрөө 2012 оны 01 дүгээр сарын 01-нээс л шууд газаар ажилладаг болохоор.


Ц.Баярсайхан: -Тийм. Одоогийн ажиллаж байгаа дээр бол байгалийн хий, газын түлшээр ажилладаг тоног төхөөрөмжийг тавих бололцоотой гэсэн тайлбарыг хууль санаачлагчаас өгч байгаа юм. Хугацааны хувьд тодорхой бэлтгэлийн хугацаа байна гэж хэлж байгаа.


Д.Дэмбэрэл: -Ийм бололцоотой юм гэж бид 2012 оны 01 дүгээр сарын 01 гэж байна уу, бололцоотой багатай, боломж муутай юм шахаад байна уу?


Ц.Цэнгэл гишүүн нэмж хариулъя.


Ц.Цэнгэл: -Баярлалаа. Ер нь /манай Н.Ганбямба гишүүний асуултад/ микро автобусын хувьд ажлын байр байгаа, нэмэгдүүлж байгаа. Гэхдээ хөдөө, орон нутаг, хот хооронд явахдаа аюулгүй байдал талаасаа нэлээн хүнд байгаа. 2002 оноос газад бэлдүүлэх тусгай зөвшөөрөл Хотын нийтийн тээвэрт зөвшөөрөл олгосон Петровис компани байгаа. Тус компани уг ажлаа дорвитой хийж чадаагүй. Энэ нь юунаас хамааралтай вэ гэхээр хууль, эрх зүйн орчин бүрдээгүйгээс. Энэ хууль гарснаар микро автобус ч бай, өөрөө бензин, шатахуунаасхэд дахин хямд үнэтэй байдаг. Жишээлбэл, нийтийн тээврийн автобус 1 хүний 500-600 төгрөгт байхад цахилгаан, байгалийн хийгээр ашиглах нийтийн тээврийн хэрэгсэл 180-250-д байх эдийн засгийн тооцоо байгаа.


Хоёрдугаарт, байгаль орчныг хордуулдгийг та бүхэн мэдэж байгаа. Улаанбаатар хот 4 уулын дунд оршдог. Тийм учраас хамгийн их утаа, униар гаргадаг нь гэр хороолол бөгөөд жижиг авто машинаас гарч байгаа  түлшний хий байдаг. Эдийн засгийн хувьд ийм ашигтай, хүн амын хувьд найдвартай хангах зорилгоор том оврын автобусыг гэж оруулж байгаа.


Ер нь Улаанбаатар хотын утаа, униартай холбогдуулаад бид дорвитой арга хэмжээ авахгүй бол энэ хүрээнд бид ихээхэн хордсон, хортой утаан дунд амьдарч байгаа гэдгийг хэн хүнгүй мэдэж байгаа учраас 2011 онд уг нь бололцоотой. Аль болохоор л бид хуулиараа шахаад  түргэн хийх юм бол энэ бололцоотой гэж үзэж байгаа.


Д.Дэмбэрэл: -Ганбямба гишүүн тодруулаад асууя.


Н.Ганбямба: -Газ манайд байхгүй шүү дээ. Одоо тодорхой хэдэн компаниуд оруулж оруулж ирдэг байхыг үгүйсгэхгүй.


Хоёрдугаарт, нийтийн тээвэр гэдэг ойлголт дотор таксийг юу гэж ойлгож байна вэ? Такси нийтийн тээвэрт орох уу, үгүй юу? Зөвхөн микро автобусны хэмжээнд хязгаарлаж байна уу, эсвэл таксийг оруулж тооцож байгаа юм болов уу? 


Амьдралтай нийцсэн хууль л гараасай гэсэн утгаар тодруулаад байгаа юм. Хамгийн гол нь газ нь хаана байгаа юм бол, газ нь орж ирэхдээ энэ олон машиныг хангах хэмжээний тийм их газ оруулдаг компаниуд байна уу гээд олон асуудал араас нь хөврөөд байна шүү дээ.


Ц.Цэнгэл: -Газ оруулж ирэх тусгай зөвшөөрөлтэй хэд хэдэн компаниуд байгаа. Бид нар кислородыг оруулж ирдэг. Түүхий эд нь боломжийн. Манай Улаанбаатар хот 130 мянган тээврийн хэрэгсэл явж байгаа. Эндээс бид юуны өмнө ойрын жилүүдэд, 2002-2009 онд 15 хувийг нь газжуулъя гэж ярьж байсан. Энэ тусгай зөвшөөрлийн хүрээнд хэд хэдэн компаниуд хийх байдалтай байна. 


Цаашдаа бид байгалийн хий буюу нүүрснээс хий гаргах бодит төслүүд явагдаж байгаа. Энэ хүрээндээ бид хийх бололцоотой гэж үзэж болно.


Д.Дэмбэрэл: -С.Бямбацогт гишүүн асуултаа асууя.


С.Бямбацогт: -Баярлалаа. Танилцуулга дээр “энэ хууль батлагдсанаар нийслэл хотын агаарын бохирдлыг бууруулах, эдийн засгийн хэмнэлт гаргах, хүн амын эрүүл мэндийг хамгаалах ач холбогдолтой” гэсэн байна. Энэ үүднээс авч үзэх юм бол өнөөдөр манай нийслэл хотын өмнө хамгийн том тулгамдаж байгаа том, том асуудлуудыг хөндсөн байгаа юм. Тийм учраас энэ хуулийг батлах нь зөв байх.


Агаарын бохирдлыг бууруулах дээр 2000-2008 онд нийтдээ 50 орчим тэрбум төгрөг зарцуулсан. Одоогоор мэдэгдэхүйц өөрчлөлт гараагүй байж байна. Ингээд үзэхээр өнөөдөр хамгийн их утаа гаргадаг нь гэр хороолол боловч хамгийн их хортой утаа гаргадаг нь авто машинууд байж байна. Тэгэхээр нийтийн тээвэрт шатдаг хий, цахилгааны эх үүсвэр ашиглах энэ юмаа аль болохоор хурдан хэрэгжүүлж болохгүй юу?


Эдийн засгийн хэмнэлт гаргах тал дээр ч гэсэн манай монгол инженерүүд доабус гээд троллейбус үйлдвэрлэсэн. Тэр нь өнөөдөр автобусаар 400-500 төгрөг төлж ард иргэд маань зорчдог бол доабусаар зорчвол 200 орчим төлөөд зорчих бололцоо бүрдэх, эдийн засгийн хэмнэлт гаргах юм. Гаднаас өнөөдөр худалдаж авч оруулж ирж байгаа импортын том оврын автобуснаас 2-3 дахин хямд үнэтэй энэ доабусыг дотооддоо үйлдвэрлэх бололцоо байгаад байгаа шүү дээ. Дотоодын үйлдвэрлэлээ дэмжье. Монгол инженерүүдийн хийж байгааг дэмжье гэвэл бид энэ талаас хурдан нэвтрүүлэх шаардлагатай байгаа юм шиг байгаа юм.


Эрчим хүчний хэрэглээний талаас ч гэсэн троллейбусаас доабус 40 хувийн хямд гэж байгаа юм. Ингээд бодохоор бид аль болохоор энэ хуулийн хэрэгжилтийг нааш нь татаж болохгүй юу? Яагаад заавал 2012 оны 01 дүгээр сарын 01-наас гэж. Үндсэндээ 2012 оны 01 дүгээр сарын 01 хүртэл 2 жил 6 сарын хугацаа байгаад байна. Тэгэхээр бид нар 1 жил 6 сарын хугацаа гэдэг юмуу, 1 жилээр нааш татаад 2011 оны 01 дүгээр сарын 01-нээс энэ хуулийг хэрэгжүүлэхээр мөрдөж болохгүй юу? Бид нар яагаад хууль баталчихаад ийм удаан хугацаагаар хэрэгжихдээ, бэлтгэл ажлаа хангах гэсэн байдлаар хөшүүн хойрго байгаад байдаг юм бэ? Энэ дээр хугацааг нааш нь татах бололцоо бий юу? 2011 оны 01 дүгээр сарын 01-нээс гэж өөрчлөх боломж бий юу? Ач холбогдлын хувьд үнэхээр ач холбогдолтой юм гэж асуух гэсэн юм.


Д.Дэмбэрэл: -Чуулганы хуралдааны ажиллагаатай Сүхбаатар дүүргийн иргэд УИХ-ын гишүүн Л.Гантөмөрийн урилгаар танилцаж байна. Иргэдэд ажлын амжилт, сайн сайхныг хүсэн ерөөе /алга ташив/.


Ц.Баярсайхан дарга асуултад хариулъя.


Ц.Баярсайхан: -Энэ хуулийн нэмэлтийг Байнгын хороо УИХ-ын чуулганаар хэлэлцэх явцад С.Бямбацогт гишүүн бас хугацааг наашлуулъя гэсэн санал гаргаж байсан. Нэгдүгээр хэлэлцүүлгийн явцад Ж.Батсуурь гишүүн бас хугацааг наашлуулж 2011 он болговол яасан юм бэ гэж ярьсан. Сая Н.Ганбямба гишүүн хугацаан дээр бэлтгэл ажил хэрэгтэй гэж байна.


Гишүүдийн гаргаж байгаа санал нь бэлтгэл ажилд нэлээн зүйлийг хийх ёстой юм байна. Ялангуяа газын тогтвортой нийлүүлэлтийг бий болгох, бололцоотой бол өөрийн орондоо газ үйлдвэрлэх. Нөгөө талаас том оврын автобусыг шингэн түлшээр ажиллах ийм байдалд шилжүүлэх. Мөн Монголдоо троллейбусыг үнэ хямд үйлдвэрлэх бололцоо, нөхцөл, санхүүгийн дэмжлэг үзүүлэх гээд бэлтгэл ажлын хүрээнд хийх зүйл нэлээн бий.


Мэдээж том оврын автобусыг энэ жил 400, цаашдаа 800 хүртэл нэмэгдүүлэхээр УИХ хөрөнгө оруулалтыг нь баталж өгсөн. Эхний ээлжийн автобус орж ирж байгаа. Нийтийн тээвэрт оролцдог хувийн хэвшил, ялангуяа микро автобусын асуудал байна. Энэ бүхэнтэй уялдуулахаар бэлтгэл ажилд цаг хугацаа хэрэгтэй юм байна.


Энэ хуулийг батлагдсаны дараа мэдээж, бэлтгэл ажлыг нь үзээд, бэлтгэл ажлыг эрчимжүүлэхийн тулд УИХ-аас Засгийн газарт тодорхой чиглэл өгсөн ийм тогтоол, шийдвэр гаргаө өгөхөд ч буруугүй гэж Байнгын хороон дээр яригдсан. Тэгээд хугацааны хувьд төсөл санаачлагчийн 2012 он гэдгийг 2012 оны 01 дүгээр сарын 01-нээс болгоё гэсэн дээр Ж.Батсуурь гишүүний саналыг Байнгын хороон дээр дэмжсэн юм.


Д.Дэмбэрэл: -Баярлалаа. Ш.Сайхансамбуу гишүүн асуултаа тавья.


Ш.Сайхансамбуу: -Хоёр асуулт байна. 


1.Тээврийн хэрэгсэл гээд оруулсан байна. Улаанбаатар хотын агаарыг бохирдуулж байгаа ихэнх тээврийн хэрэгсэл бол хувийн хэвшлийнхэнд их бий. Ялангуяа Солонгосоос хуучирсан, орж ирж байгаа тэрэгнүүд. Одоо Японоос орж ирж байгаа зүүн талын рультэй, Улаанбаатар хотын ихэнх машин зүүн талаараа байдаг, тэгээд баруун талын дүрэмтэй. Машин нь бүгд зүүн гар барьж байр нь солигдоод эхэлсэн. Энэ машинуудыг, ялангуяа жижиг оврын хуучин км, явалт нь ихэдсэн энэ тэрэгнүүдийг нийтийн тээврийн хэрэгсэлдээ хамруулаад, газын төхөөрөмж тавиулж болохгүй байсан юм уу?


2.Манай цахилгаан станцын хүчин чадал энэ их олон троллейбус дүүжлээтэй байхад хүрэх үү? 2012 он гэхэд манайх 5 дугаар цахилгаан станц ашиглалтад орох бололцоо байгаа юу?


Дараагийн асуудал бол газаар ажилладаг машин болгоход нэмэгдэл тоног төхөөрөмж их тавина. Ялангуяа одоо ирж байгаа 800 автобусанд л тавьж таарах нь л дээ. 2012 он гэхэд. Энэ тоног төхөөрөмж сольж тавих, баллон тавих систем, шугамыг нь өөрчлөхөд зарцуулагдах хөрөнгө гэдгийг хаанаас хэн гаргах юм бэ? Энэ хөрөнгө дээр тооцоо хийж үзсэн юм болов уу? Хувийн хэвшлийнхнийг нэмж оруулах бололцоо, жижиг, хуучирсан хувийн тэрэгнүүдийг оруулах бололцоо байна уу? Энийг судалж үзсэн үү?


Д.Дэмбэрэл: -Ц.Баярсайхан гишүүн хариулъя.


Ц.Баярсайхан: -Хууль санаачлагч хуулийн төслийг хэлэлцэх эсэх асуудлыг ярьж байхад энэ талаар тодорхой мэдээллийг өгч байсан. 


Ер нь тээврийн хэрэгслийн хувьд Монгол машин үйлдвэрлэдэггүй орон. Байнга шинэ машин гаднаас авна гэхээр иргэдийн маань орлого ямар билээ /төвөгтэй/. Тийм учраас хуучин машин тодорхой хэмжээгээр орж ирж байгаа. 


Өнгөрсөн онд буруу рультэй машиныг зохицуулах чиглэлээр яамнаас зохих шийдвэр гарч, тэрийг УИХ дээр ярьж байгаад болиулж байсан ийм практик бий. Цаашдаа иргэдийн орлого нэмэгдвэл бид хуучин машин аль болохоор худалдан авахыг багасгах, хуучин машин авах юм бол татвар нь өндөр байдаг ч юмуу, ийм механизмаар зохицуулж, иргэдээ шинэ машинтай болгох ийм төрийн бодлого хэрэгжиж байгаа байх.


Троллейбусын хувьд бол Монголд үйлдвэрлэж байгаа, одоо явж байгаа ч гэсэн хэрвээ цахилгаан тасрах, янз бүрийн байдлаар ачаалал ихэссэн үед шугамнаасаа цахилгаан авахгүйгээр өөрийнхөө баттерейгаар 5-10 км явчих ийм бололцоотойгоор үйлдвэрлэгдэж байгаа. Дээр нь мэдээж, эрчим хүчний хэрэглээ өсөж байгаа нөхцөлд цаашдаа Улаанбаатар хотын цахилгаан хангамж, 5 дахь эх үүсвэр баригдахаар асуудал шийдэгдэх байх. Төвийн эрчим хүчний системд мөн шинээр нүүрсний уурхайг түшиглэж барьж байгаа станцуудтайгаа төвийн эрчим хүч холбогдох ийм нөхцөл бололцоо 2012 он хүртэл бүрдэх болов уу гэж бодож байна.


Төсөл санаачлагч Ц.Цэнгэл гишүүн бас тодруулж хариулна.


Ц.Цэнгэл: -Буруу талын хүрдтэй машиныг оруулж ирэх асуудал бас УИХ-аар яригдсан. Өнөөдөр манай ард иргэдийн амьдралын төвшинтэй холбогдуулаад үүнийг түр хойшлуулаад байгаа. Гэхдээ харин буруу рультэй буюу буруу хүрдтэй машины дагалдах хэрэгсэл, энд ирээд зөв болгох асуудлыг бид тавьдаг юм. Хэрвээ энэ тавигдвал 300-500 долларын хүрээнд рулийг солих ажиллагаа явагдах юм билээ./тооцоогоор бол/


Эдийн засгийн хувьд ашигтай байгаа учраас нийтийн тээврийн том оврын хэрэгслийг зарчмын хувьд дэс дараалсан графикын дагуу ээлж дараалалтай оруулахаар төсөлд явж байгаа. Тийм учраас энэ хөрөнгийн асуудлыг нийтийн тээврийн байгууллагаас тодорхой хэмжээгээр гаргана. Хувь хүмүүс өөрсдөө эдийн засгийн ашигтай байдлыг харгалзаж хийх ёстой. Дээр нь газжуулах асуудал 2002 оноос хойш тусгай зөвшөөрөл авагдсан, зарим таксинд хийгдээд явж байгаа. Үр ашигтай гэдэг нь харагдаж байгаа.


Нийтийн тээврийн хэрэгсэлд такси ордог. Заавал том овордоо ч биш. Ийм учраас ер нь байгаль орчноо хамгаалах, эдийн засгийн үр ашиг, хүмүүсийн найдвартай амь насыг нь даатгал тал дээр ялангуяа хот хоорондын тээврийн хэрэгслийг том овроор солих нь улс орны хэмжээнд хэрэгцээтэй гэдэг үүднээс энэ яригдаж байгаа.


Д.Дэмбэрэл: -Сайхансамбуу гишүүн тодруулъя.


Ш.Сайхансамбуу: -Би одоо энэ хуулинд ирээдүйд энэ чинь өөрөө газын тоног төхөөрөмж тавих нь их үнэтэй байдаг. Энэ хуулинд хөрөнгийг нь ингэж шийднэ, тэгж шийднэ, тэндээс гарна, эндээс гарна гэдэг нь алга байна. Тухайн үед нь шийдэх юм байна гэж ойлголоо. Мэдээж нийтийн тээврийнхийг тэр үед нь улсаас мөнгө нэхэгдэх л нэг ажил хийх юм байна. Би гол нь ингэж асуусан юм. Хуучин тэрэг орж ирэх нь орж ирдэг л юм. Тэртэй тэргүй 5 жилээс хэтэрсэн тэргийг оруулсан гэсэн хууль байгаа. Хуучин ороод ирсэн хувийн тэргүүдийг энэ хуулиар зохицуулж болохгүй юу гэж асуусан юм. Ц.Цэнгэл гишүүн хувь хүн өөрөө шийднэ гэж хариулах шиг боллоо.


Д.Дэмбэрэл: -Төрийн туслалцаа байх юмуу, хувь хүмүүс шийдээд явчих юм уу гэж байна.


Ц.Цэнгэл: -Сайхансамбуу гишүүн зөв ойлгосон байна. Хувь хүн өөрийнхөө ашиг сонирхлын үүднээс энэ карбюраторыг л өөрчлөх юм шүү дээ. Газын тоног төхөөрөмж гэдэгт баллон тавигдана, карбюратор тавигдана. Түүнийг дагалдах нарийн юм тавигдах юм. Тэр нэг их үнэтэй ч биш дээ.


Д.Дэмбэрэл: -Ц.Шинэбаяр гишүүн асуултаа тавья.


Ц.Шинэбаяр: -Баярлалаа. Цахилгаан тээвэр бол зардал багатай, байгаль орчинд хор хөнөөл багатай, импортыг багасгасан ийм чухал тээвэр. Үүнийг дэмжсэн хууль хууль гаргаж байгаа нь зөв зүйтэй гэж дэмжиж байна. Гэхдээ бид сая төсвийн тодотгол хэлэлцэхдээ цахилгаан тээврийн шинээр доабус үйлдвэрлэдэг, троллейбус үйлдвэрлэх 6.5 тэрбум төгрөгийг хасчихсан шүү дээ. Тэгэхээр манай бодлого хоорондоо уялдахгүй байна. Одоо болохоор цахилгаан тээвэр, хийг ашигласан тээврийн хэрэгслийг нийтийн тээвэрт хэрэглэхийг дэмжиж хууль санаачлаад оруулж ирж байдаг. Төсвийн тодотгол дээрээ цахилгаан тээврийг өргөжүүлэх асуудлаа хасчихсан шүү дээ. Тэгэхээр энэ бодлогын уялдааны талаар Байнгын хороон дээр хэр ярьсан бэ? Сая Байнгын хорооны хариултыг сонсож байхад энэ хуулийн хэрэгжилтийн бэлтгэл ажлыг эрчимжүүлэх талаар нэлээн сайн ярьсан гэж байна. 
Тэгвэл энэ цахилгаан тээврийн үйлдвэрлэлийг дэмжих талаар юу яригдсан бэ? Энэ талаар хариулт авмаар байна.


Д.Дэмбэрэл: -Ц.Баярсайхан дарга хариулъя.


Ц.Баярсайхан: -Энэ Авто тээврийн хуульд 9.4 дүгээр зүйл нэмэлт орсноор цаашдаа бид төсөв, төсвийн төслийг хэлэлцэх явцдаа эдгээр бэлтгэл ажил руу тодорхой хэмжээний хөрөнгө тавих бололцоотой болох байх.


Энэ жилийн хувьд төсвийн хөрөнгө хүрэлцэхгүй, байдал төвөгтэй байгааг бүгд ойлгож байгаа. Удахгүй УИХ-д Засгийн газраас төсвийн хүрээний мэдэгдлийг өргөн барих байх. Энэ мэдэгдлийг өргөн барих үед л бид энэ бодлогын уялдааг хангаж, хуулинд ямар зүйлийг суулгаж өгсөн, үүнийгээ төсвөөрөө дэмжсэн тийм л бодлогыг хэрэгжүүлж чадвал чухал зүйл болох байх гэж бодож байна. Энэ үеэр гишүүд бас санаачилгатай байвал энэ хуулийг хэрэгжүүлэх бололцоо эрт бүрдэнэ гэж ойлгож байна.


Д.Дэмбэрэл: -Гишүүд Байнгын хорооны санал, дүгнэлтээс асуулт асууж, хариулт авлаа.


Гишүүдээс энэ талаар үг хэлэх гишүүн байна уу?


Д.Хаянхярваа: -Баярлалаа. Энэ хуулийг дэмжиж байна. Хугацааны хувьд 2012 он гэдгийг наашлуулах саналтай байгаа. Түрүүн гишүүдээс санал гарч байна. Ер нь микро автобусыг олноор нь ажилгүй болгох асуудал яригдаж байна гэж. Бид ийм юмнаас ухрах ёсгүй юм. Бүх юман дээр ингэвэл ард түмний амьдрал болохгүй, ингэвэл тэд хэцүүднэ гэж явсаар байтал шийдэх ёстой асуудлууд цаашдаа улам хуримтлагдаж, хоцрогддог дутагдал манайд байсаар байна. Тийм учраас төрийн зүгээс микро автобусаар үйлчилгээ үзүүлж байгаа, нийтийн тээвэрт явж байгаа хүмүүст, тэд чөлөөтэй эвлэлдэн нэгдэж, тодорхой хэмжээний автобус бааз байгуулах, тодорхой чиглэлд ажиллахад нь төрийн зүгээс татварын болоод бусад чиглэлээр дэмжлэг үзүүлж, эднийг ажил төрлөө эмх цэгцтэй авч явах тал дээр бодолцох ёстой гэж үзэж байна.


Хоёрдугаарт, нийтийн такси болоод автобус баазад ажиллаж байгаа, үйлчилгээ үзүүлж байгаа машин, техник хэрэгслүүдийн ашиглалтын хугацаан дээр төр хатуу бодлого баримталж ажиллах шаардлагатай гэж үзэж байгаа юм. Өөрөөр хэлбэл, хуучирсан техник, хэрэгслүүд агаар усыг маш их хэмжээгээр бохирдуулж байна. Аюулгүй ажиллагааны талаасаа шаардлага хангахгүй байна. Ингээд амьдралын талаас нь харж үзэж байна гээд явуулаад байвал энэ нийслэл хот чинь сүүлдээ такси бааз гэхэд одоо ямар такси явж байгаа билээ гэдгийг бид бодолцож үзэх ёстой. Тийм учраас хугацааны хувьд хуульчилж өгч, төдөн оноос хойшхи тээврийн хэрэгслийг нийтийн тээвэр, үйлчилгээнд явуулахгүй байх заалтуудыг тодотгон өгч, энэ хууль дүрмийг мөрдүүлэх чиглэл дээр цаашдаа анхаарах ёстой гэсэн хоёр төрлийн санал хэлж байна. Баярлалаа.


С.Бямбацогт: -Би хугацааны хувьд яриад байгаа юм. Хуулийн нэмэлт оруулах зүйл дээр 2 дугаар зүйл дээр “энэ хуулийг 2012 оны 01 дүгээр сарын 01-нээс эхлэн дагаж мөрдөнө” гэж байна. Үүнийг унагааж өгөөч, 2011 оны 01 дүгээр сарын 01-нээс эхлэн мөрдмөөр байна. Дэмжиж өгөөч гэж та бүхнээс хүсэж байна. Яагаад ингэж байна вэ гэхээр, түрүүн асуултад хариулсан. Цаашдаа 800 автобус орж ирнэ, одоо 400 орж ирж байгаа. Тэгэхээр бид 800 автобусны мөнгөөр 1600 троллейбустай болчих бололцоо байна. Троллейбус маань эдийн засгийн  хувьд 40 хувийн хэмнэлттэй байх нь. 1 троллейбусаар ард түмэн маань 180 төгрөгөөр зорчих юм, өнөөдөр автобусаар 500 төгрөгөөр зорчиж байгаа бол 180 төгрөгөөр зорчих боломж бүрдэх юм.


Нөгөө талаар бид хуулийг хэрэгжүүлж эхлэх дээр хугацаа алддагаа болих хэрэгтэй. Үнэхээр эдийн засгийн үр ашигтай, ард түмний эрүүл мэндэд хэрэгтэй, агаарын бохирдлыг бууруулахад ач холбогдолтой гэж үзэж байгаа тул ийм яаралтай, чухал ач холбогдолтой, үр ашигтай хуулиудаа хурдан батлаад, хурдан хэрэгжүүлдэг болъё. Тийм учраас хугацааны хувьд 2011 оны 01 дүгээр сарын 01-нээс болгож өгөөч. Ингэхийн тулд 2 дугаар зүйлийг унагаах хэрэгтэй юм шиг байна. Та бүхэн дэмжээрэй гэж хүсэх гэсэн юм.


Д.Дэмбэрэл: -Байнгын хорооны зарчмын зөрүүтэй саналыг дэмжиж З гишүүн, дэмжихгүй З гишүүн үг хэлдэг.


Э.Мөнх-Очир: -Дэмжихгүй дээр үг хэлье. Би хуулийг өөрийнх нь оруулж ирсэн томъёоллоор нь дэмжихгүй байна. 2012 оны 01 дүгээр сарын 01-нээс бүх нийтийн тээвэрт явж байгаа унаа “цахилгаан, эсвэл хий” хэрэглэ гэсэн ийм хатуу заалт явж байна. Энэ амжихгүй ээ. Хөрөнгө мөнгөний тооцоог та бүгд хийсэн юмуу, үгүй юу, санаачилж оруулж ирсэн хүмүүс нь. Би Ц.Цэнгэл гишүүн зэрэгтэй ярьж үзээгүй болохоор мэдэхгүй байна. 


Өнөөдөр зөвхөн троллейбусын ганц шон шинээр зооход 170-аад сая төгрөг гардаг гэдгийг мэдэх үү? Үүнийг та нар бодож үзсэн үү? Одоо бидний хямдхан яваад байгаа гэж нэрлэгдээд байгаа троллейбус маань бүгдээрээ хуучин автобусыг/гаднаас орж ирсэн хуучин сэгийг/ янзлаад буцаагаад тордож гоёод, төмөр наагаад, хэдэн аккумляторыг шинээр авчирч зоогоод л явж байгаа шүү дээ. Тэгэхээр стандартад нийцсэн гэж яриад байгаа тэр троллейбусууд үнэхээр стандартад нийцсэн, аюулгүй байдалд нийцсэн үедээ үнэ нь хэд болох юм бэ? 

Дээр нь хийгээр ажиллаж байгаа Монголд, Улаанбаатарт явж байгаа хэдэн такси бий, Хотын захиргааны баазын хэдэн машиныг газ руу шилжүүлж үзсэн. Бид өөрсдөө байхдаа шилжүүлж ажиллуулсан. Тохиргоог нь одоо хүртэл түүнийг хийж байгаа компаниуд хийж чаддаггүй юм билээ. Бензинээс үнэтэй гараад байгаа юм. Тохиргоог одоо хүртэл хийгдээгүй. Тийм болохоор энэ асуудал хоёрхон жилийн дотор бий болох уу, үгүй юу гэдэг нь хүнд шүү. Тийм учраас үүнийг хэдүүлээ амьдралтай уялдуулж, /мөнгө, төгрөг хөрөнгөө ярьж байна/ хийхгүй бол ний нуугүй хэлэхэд, би ч гэсэн түргэн ашиглаад, хэрэглээд ажиллаасай гэж бодож байгаа боловч амьдрал дээр бид өөрсдөө тооцоог нь хийж үзэж байсан тул троллейбусны дипогийн Жаргалсайхан даргатай нь Хятадын хэдэн компаниудаар нь очиж үзсэн хүн. Аккумляторын үйлдвэрийг Монголд барихгүй бол тэндээс зөөж авчраад, байнгын аккумлятортой троллейбусууд ажиллана гэж байхгүй юм билээ. Тийм учраас үүнийг бодит тал руу нь хараад, эдийн засгийн талыг нь сайн ярьж байж хугацааг тогтоох дээр ярилцаж, амьдралд нийцүүлж өгөөч.

Түүнээс, миний хувьд ажлын байр зэрэг нь газыг цэнэглэх мэтийн ажил дээр олон ажлын байр гарч ирнэ. Микронуудыг бид шахаад байгаадаа биш. Тэртэй тэргүй ажлын байр бий болох юм. Гол нь амьдралтай, эдийн засагтай нь холбож өгөөч ээ гэсэн ийм санаа байна. Энэ хуулийг батлахаас нь өмнө энэ талаар ярих болов уу гэж бодож байна.

Ц.Нямдорж: -Ерөнхийдөө Засгийн газар бодлогын чиглэлийг дэмжсэн санал өгсөн юм. Энэ удаад миний эрхлэх асуудлын  хүрээний зүйл биш учраас Байнгын хороонд саналаа уламжилъя гэж бодсон юм. Энэ хэрэгжих боломжтой юу, үгүй юу гэдэг дээр их сайн судалгаа хийж байж эцсийн “цэг” тавихгүй бол нөгөө багийн засаг дарга нарын хэрэг явдал давтагдана шүү. 1997 онд Ерөнхийлөгчийн сонгууль явагдаж байхад баруун талаар газ оруулж ирнэ гээд Орос, Монгол компаниуд давхиж явсан, одоо хүртэл байхгүй. Өөрөөр хэлбэл, сая Мөнх-Очир гишүүний ярьдгаар алдаг, оног тохиргоо нь болохгүй болчихсон нь чадахгүй л байгаа юм. 

Сонгуулийн өмнө санаачлагдаж байгаа хуулиуд осолтой байдаг, гишүүд минь. Нийлэг уут л гэнэ, газ л гэнэ. Нэр дэвших сонирхолтой хүн баахан хууль санаачилсан шүү дээ. Одоо энэ сонгуульд тэр хүн нэр дэвшсэнгүй. 

Хоёрдугаарт, сонгууль дөхөж байгаа учраас энэ асуудалд хэрэгжих боломжийнх нь талаас УИХ, Байнгын хороо сайн судалж үзэхгүй бол наадах чинь осолтой шүү. Хэрэгжих боломжгүй юм гаргачихаад баахан хүн загнаад, хууль биелүүлсэнгүй гэж дарамталдаг. Хэрэг дээрээ өөрсдөө хэрэгжих боломжгүй юм оруулж батлуулчихдаг. Ийм л юм болдог доо.

2012 он гэхэд наадах чинь ийм асуудлыг ийм амархан шийдэж болдог юм бол Улаанбаатарыг газжуулаад дуусмаар байгаа юм. Тэгээд утаанаас салмаар байгаа юм. Наадах чинь болж өгөхгүй байгаад л байна. Энэ асуудал талаас нь сайн судалж үзэхийг би Байнгын хорооны гишүүд, УИХ-ын гишүүдээс хүсэж байна. Ер нь цаашдаа асуудлыг оруулахдаа гарцаагүй хэрэгжих боломжтой асуудал оруулаад, шийдвэр гаргадаг, шийдвэр гаргасныхаа дараа шууд хэрэгжүүлдэг ийм л хэлбэр рүү шилжихгүй бол мөрөөдлийн шинжтэй, хатуухан үгээр хэлбэл мянгуужингийн үлгэр маягтай юм УИХ дээр оруулж ирж хэлэлцүүлээд байдгаа цаашдаа болих хэрэгтэй. Бодит бололцоогоо тооцож үзээгүй, улс орныхоо нөхцөл байдлыг харгалзаж үзээгүй, хүрэх замаа хараагүй ийм юм гаргачихаад, сүүлд нь хэрэгжүүлэх гэж оролдоод, нөгөө л УИХ-ын нэр хүнд унаад байгаа юм чинь эндээс л эхэлж байгаа шүү дээ. Энэ сонгуулийн өмнө олон юм орсон доо. Миний мэдэхийн 5, 6 юм байгаагийн нэг л энэ.

Ц.Цэнгэл гишүүн сая ингэж хариулаад байх юм. “Боломжтой” гэдэг үгээр энэ томъёоллоо хэлээд байгаа юм. Боломжтой гэдгийг нь туршаад яг гаргачихсан байгууллага өнөөдөр Монголд байхгүй. Ганц нэг такси дээр оролдоод байгаа юм чинь туршилтын журмаар явж байгаа. Болохгүй байгаа зовлонгий нь Хотын захиргаанд ажил хийж байсан хүн хэлээд сууж байна шүү дээ.

Д.Дэмбэрэл: -Төслийн талаар Байнгын хороо, гишүүд, нам, эвслийн бүлгээс гаргасан зарчмын зөрүүтэй саналыг дэмжсэн З хүртэл, эсрэг байр суурьтай З хүртэл гишүүн тус бүр 5 минутаас илүүгүй хугацаанд үг хэлсний дараа санал хураалт явуулна гэж байна.

Сая 4 гишүүн үг хэллээ. Байнгын хорооноос оруулж байгаа  санал бол 2012 оны 01 дүгээр сарын 01 гэдэг дээр ярьж байна гэж ойлгож байгаа. Хуулийг хэлэлцэх эсэх, хүлээж авах, авахгүй дээр асуудал яригадагүй гэж ойлгож санал өгнө. Санал хураалт явуулъя.

Н.Батбаяр гишүүн үгээ хэлье.

Н.Батбаяр: -Ийм асуулт гарч ирж байна. Одоо орж ирж байгаа санал бол хугацаан дээр л ярьж байна. Энэ дээр 2012 оны 01 дүгээр сарын 01-нээс дагаж мөрдөнө гэж байгаа. Зарим нь үүнийг цаашлуулъя, зарим нь наашлуулъя гэсэн хоёр санал ярьж байна. Ц.Нямдорж гишүүн бол цаашлуулъя гэж хэлж байна, С.Бямбацогт гишүүн наашлуулъя гэж байна. Ингэж байгаад хоёр тал дээр кноп дарах нь ээ дээ. Хэрвээ үүнийг орж ирсэн төслөөр нь дэмжих юм бол энэ 2012 ондоо үлдэнэ, орж ирсэн төслийг унагаах юм бол хууль ердийн журмаар хүчин төгөлдөр болно. Ердийн журмаар гэдэг нь хууль батлагдаад Төрийн мэдээлэл сэтгүүл дээр гараад 10 хоногийн дараа хүчин төгөлдөр болно гэсэн үг. Тийм учраас саналаа өгөхдөө бодож байгаад өгөхгүй бол болохгүй ээ.

Д.Дэмбэрэл: -Хуулийг 2012 оны 01 дүгээр сарын 01-ний өдрөөс эхлэн дагаж мөрдөнө гэсэн саналыг УИХ-ын гишүүн Ж.Батсуурь, Ц.Баярсайхан нар гаргасан байна. Эдийн засгийн байнгын хороо дэмжсэн байна. Эдийн засгийн байнгын хорооны саналаар дэмжье гэсэн санал хураалтт явуулж байна.

1.Санал хураалтад 42 гишүүн оролцож, 26 гишүүн зөвшөөрч, 61.9 хувийн саналаар Байнгын хорооны санал дэмжигдэж байна.

Чуулганы үйл ажиллагаатай Сонгинохайрхан дүүргийн ЕБС-ийн 105 дугаар дунд сургуулийн багш, сурагчид танилцаж байна. Багш, сурагчдад сурлага, хөдөлмөрийн өндөр амжилт хүсэн ерөөе. Баяр хүргэе /алга ташив/.

Байнгын хороо энэ санал дэмжигдсэн тохиолдолд анхны хэлэлцүүлгээр нь батлах санал гаргасан байна. Байнгын хорооны саналаар санал хураалт явуулъя. Анхны хэлэлцүүлгээр баталъя гэсэн санал хураалт явагдаж байна.

2.Санал хураалтад 42 гишүүн оролцож, 25 гишүүн зөвшөөрч, 59.5 хувийн саналаар анхны хэлэлцүүлгээр нь батлах нь зүйтэй гэж үзлээ.

Байнгын хороо анхны хэлэлцүүлгээр нь баталъя гэж үзсэн учраас Авто тээврийн тухай хуульд нэмэлт оруулах тухай хуулийн төслийг бүхэлд нь баталъя гэсэн санал хураалт явуулъя.

3.Санал хураалтад 43 гишүүн оролцож, 27 гишүүн зөвшөөрч, 62.8 хувийн саналаар хууль батлагдаж байна.

Энэ хууль их онцлогтой хууль боллоо. Яагаад гэвэл З жилийн дараагаас эхлээд хэрэгжихээр нэлээн угтаж, урьдчилсан байдлаар энэ хуулийг гаргаж өгч байна. Үүнтэй холбогдуулан хэд хэдэн нэмэлт арга хэмжээ авах зайлшгүй шаардлагатай. Энэ бэлтгэлийг сайн хангуулъя. Эдийн засгийн байнгын хороо энэ асуудлыг дахин авч хэлэлцэн, Засгийн газарт ямар чиглэл өгөх, хичнээн мөнгө төгрөг хэрэгтэй юм. Нийслэл хотынхон бас нийслэл хотод чиглэл өгмөөр байна. Нийслэлийн иргэдийн хурал хэлэлцэж, ямар арга хэмжээ, шаардлагатай мөнгө, төгрөг, төсөв, төлөвлөгөөнд юу сууж байх ёстой юм. З жилийн дотор шат дараалсан байдлаар арга хэмжээ авахгүй явсаар байгаад 2012 оны 01 дүгээр сарын 01-нд гэнэтхэн хэрэгжээгүй хуулийн асуудал босох вий. Ийм учраас энэ асуудал дээр Эдийн засгийн байнгын хороо онцгой анхаар. Хяналт сайн тавимаар байна.

Эдийн засгийн байнгын хороо 2010 онд энэ хуулийн явц, биелэлтийн талаар Байнгын хорооныхоо хурлаар зориуд авч хэлэлцэх хэрэгтэй байна. Тэгэхгүй бол их сонин хууль бид амьдралдаа анх удаа баталж байх шиг байна. /Угтуулаад хэлчихдэг/.

Одоо мэдээлэл сонсъё. Эрүүл мэндийн яамны сайд бидэнд товчхон мэдээлэл  хийнэ. Сүүлийн үед халдвар өвчний бэрхшээлтэй байдлууд бий болоод байх шиг байна. Үүнтэй холбогдуулаад /гишүүд суугаарай/ С.Ламбаа сайд товчхон мээдэлэл хийе. Үүнийг бид мэдэж байх шаардлага байна. Бид хэвлэл,мэдээллээр л сонсож байх шиг байна. С.Ламбаа сайд товч мэдээлэл хийнэ үү.

С.Ламбаа: -Эрхэм гишүүдийн амрыг эрье.

А хүрээний H1, M1 вирус. Анх зарлагдсан нь гахайны томуу гэж зарлагдсан. Энэ өвчин дэлхий даяар тархмал шинжтэй байгаа. Өнөөдрийн байдлаар 21 оронд лабораторийн шинжилгээгээр бүртгэгдсэн байгаа. Энд хамрагдсан хүний тоо өнөөдөр өглөөний мэдээгээр 1480 болж байна, нас барсан хүний тоо 30 болж байна. Үүнээс 29 нь Мексик улсад, 1 нь АНУ-д бүртгэгдэж байгаа. Бусад орнуудад нас барсан хүн бүртгэгдээгүй. 

Хэвлэл, мэдээллийн хэрэгсээл, манай гишүүд анхааралдаа авна биз. Хоёр өөр тоо явж байгаа. Нэг тоо нь бол нийт өвчилсөн хүний тоог нийт 4 мянга, нас барсан хүний тоог 200 гаргаж зарлаж байгаа. Энэ бол сэжигтэй гэгдэж, лабораторид ороогүй хүмүүс гэсэн үг. Тийм учраас яг лабораторийн шинжилгээгээр нас барсан буюу бүртгэгдсэн улсуудаа энэ өвчин бүртгэгдсэн орон гэж зарлаж байгаа гэдгийг хэлье.

Манай улсын хувьд бол өнөөдөр H1, M1 А хүрээний вирус Монгол улсад бүртгэгдсэн гэж тооцохгүй байгаа. Яагаад гэвэл энэ өвчнөөр манай улсад ямар нэгэн байдал илрээгүй байна. Харин өчигдөр өглөөний онгоцоор буусан Москвагийн онгоцыг  саатуулж, 111 хүнийг шууд Халдварт өвчин судлалын үндэсний төвд өнөөдөр өглөөний 10 цаг хүртэл байлгасан. Энэ  юутай холбоотой вэ гэхээр Мексид улсад хөгжмийн наадмад оролцож байсан манай Алтан-Ураг хамтлагийн 7 хүн Мексикээс 4-ний өдөр ниссэн. 4-ний өдөр ниссэн нь Мексик улс гадаадын иргэдээ гаргах эрхээ 3-нд гаргасан. Энэ хүмүүс 4-нд нисээд, Германы нутаг дэвсгэр дээр гараад, ОХУ-д буугаад ОХУ-ын онгоцоор 6-ны өглөө Монголд буусан юм. Энэ хүмүүсийг нэгэнт голомтоос нь ирсэн учраас онцгой нөхцөл тогтоох ёстой гээд 6-ны шөнийн 00.30 минутад хуралдсан Улсын онцгой комиссын шийдвэр гарсан учраас бид энэ хүмүүсийг 24 цаг хорилоо. Яагаад ингэсэн бэ гэхээр энэ 7 хүний 2 нь ОХУ-ын Шерметово 2 нисэх буудал дээр бие нь муудаад ОХУ-ын Москвагийн Халдвартын 1 дүгээр эмнэлэгт хүргэгдсэн, халуурсан. Энэ 2 хүн халуурсан учраас энэ онгоц онцгой байдалд орсон. Бид 5 хүн нь энэ дотор яваа учраас.

Өчигдөр орой 21 цагийн үед Москва шинжилгээний хариугаа албан ёсоор өгсөн. Манай 2 хүнд ямар нэгэн энэ вирус халдвар аваагүй байна гэдэг нь тогтоогдсон. Энэ 2 хүн маань Шерметово 2 нисэх буудал дээр хүлээж байна. Өнөө орой Монголын онгоцонд сууж, маргааш өглөө Монголд бууна. Энд байгаа 5 хүний шинжилгээ шөнө 00.30 минутад халдвар аваагүй байна гэсэн 1 дүгээр шатлалын шинжилгээ гарсан. Өглөөний 06.30-д 2 дугаар шатлалын шинжилгээ мөн халдвар аваагүй байна гэж гарсан. Тийм учраас сая Онцгой байдлын улсын комисс өглөө хуралдаад Мексикээс ирсэн 5 хүнээс бусдыг нь хөл хорио тавьсан, гарсан.

Мексикээс ирсэн 5 хүн бол Дэлхийн эрүүл мэндийн байгууллагын зөвлөмжийн дагуу заавал 5 хонох ёстой. Өөрөөр хэлбэл, гадагшаа илэрдэг хугацаа нь 5. Тийм учраас 5 хоног эм ууж ХӨСҮТ-д байна гэдгийг хэлье. 

Ингээд Монгол улсын тухайд өнөөдөр энэ өвчин ямар нэгэн байдлаар бүртгэгдээгүй гэдгийг би албан ёсоор хэлэхийг хүсэж байна.

Д.Дэмбэрэл: -Баярлалаа. Эндээс асуух зүйл байна уу?

-Алга байна.

Өнөөдөр Байнгын хороод хуралдана. Байгаль орчин, хүнс, хөдөө аж ахуйн байнгын хороо чуулганы нэгдсэн хуралдааны дараа хуралдана. Хоёр асуудал хэлэлцэнэ. Үүнээс гадна Төрийн байгуулалтын байнгын хороо хуралдаж бас асуудал хэлэлцэнэ. 

Оюу толгойн асуудлын талаар Байнгын хороо өнөөдөр, маргааш хуралдааны бэлтгэлийг хангаж, Байнгын хороо хуралдаж, Оюу толгойн асуудлыг шийдье. Гишүүд Байнгын хорооны хуралдаанд оролцъё.

Маргааш 10.00 цагаас чуулганы хуралдаан эхэлнэ. Нэлээн хэдэн гишүүд хөдөө явж байгаа учраас байгаа гишүүд бүгд маргааш хуралдаантай шүү. 

Өнөөдрийн чуулганы хуралдааны хэлэлцэх асуудал дууслаа. Хуралдаан завсарласныг мэдэгдье.
Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ







Б.БАТГЭРЭЛ
